
        Ndiqni përditësimet e DHSK-së në faqen tonë “Aktuale”, në profilet Twitter dhe Instagram si dhe në kanalin Youtube 

 

   

 

Për të marrë pjesë në informimet javore të DHSK-së, ju lutemi kontaktoni në MediaKSC@scp-ks.org. Për informacione të mëtejshme rreth mbrojtjes 

së të dhënave personale në Dhomat e Specializuara të Kosovës, shihni në https://www.scp-ks.org/sq/njoftim-privatesine 

 

Përditësim për shtypin  
 
Mirë se vini në informimin javor të Dhomave të Specializuara të Kosovës, ku synojmë t’u ofrojmë gazetarëve 
informacion të përditësuar mbi zhvillimet e fundit në Gjykatë dhe mundësinë për të bërë pyetje. 

  
Në vijim të verdiktit në çështjen për krime lufte Thaçi dhe të tjerët, Trupi Gjykues, më 2 tetor, konfirmoi 
vendimin e vet për lëshimin e një urdhri për zhdëmtim në këtë çështje gjyqësore, në vend që t’i referojë 
viktimat për padi civile në Kosovë. Trupi Gjykues gjithashtu konfirmoi afatet e përcaktuara në urdhrin e 16 
shtatorit 2026 dhe caktoi afate shtesë lidhur me paraqitjen e provave për procedurën e ardhshme për 
zhdëmtim. Më shumë hollësi gjenden në vendimin përkatës.  
 
Janë 156 viktima pjesëmarrëse në këtë çështje gjyqësore. 
 
Për kujtesë: në të njëjtën çështje gjyqësore, Paneli i Apelit më 29 shtator, miratoi pjesërisht një kërkesë të 
Mbrojtjes për zgjatjen e afatit për dorëzimin e njoftimeve për apel. Njoftimet për apel tani duhet të 
dorëzohen deri më 27 nëntor 2026. Sipas Ligjit dhe Rregullores, Aktgjykimi dhe dënimi mund të apelohen 
mbi bazën e një gabimi të pretenduar faktik apo ligjor. Pas dorëzimit të njoftimit për apel, palët kanë 60 ditë 
për të dorëzuar dosjen e apelit më të hollësishme. 
 
Në të njëjtën çështje gjyqësore, më 7 tetor, Administratorja njoftoi Trupin Gjykues se kishte miratuar z.  
Mentor Beqiri si bashkëmbrojtës të Jakup Krasniqit, në vijim të kërkesës nga kryembrojtësja e z. Krasniqi. 
 
DHSK-ja vëren se më 6 tetor, gjatë leximit të dytë nga Parlamenti i Kosovës, u miratuan ndryshime në Ligjin 
për Dhomat e Specializuara dhe Zyrën e Prokurorit të Specializuar. Aktualisht nuk kemi komente lidhur me 
këtë. 
 
Dhomat e Specializuara të Kosovës janë plotësisht të përqendruara në mandatin e tyre për zhvillimin e 
proceseve gjyqësore të drejta, të paanshme dhe të pavarura dhe për sigurimin e mbrojtjes së dëshmitarëve 
dhe viktimave. 

